
Бер мәктәптән дүрт галим

«Деканыбыз Хәйри Нәҗмиев, тумышы белән Әтнәдән, бик тә шук, хәйләкәр, үткен, гаять дәрәҗәдә күп мәгълүматлы галим иде. Сүзгә дә оста». Бу сүзләр танылган журналист, публицист, язучы Мәгъсүм Гәрәевнең «Мин, Чуен Гәрәй ма​лае...» дигән китабының «Немесчә белмим, белмәвем хак!» исемле язмасыннан китерелде (25-26 битләр).
Нәҗмиев Хәйри Сәләх улы (1920-1975) Түбән Көек авылында туа. Җидееллык мәктәпне тәмамлап, Казан пе​дагогия техникумына укырга керә. Техникумны (1936-1939) «5» билгеләренә генә тәмам​лый. 1939 елда Казан дәүләт университетына укырга керә. Түләп укырга акчасы булмау сәбәпле, бер курс укыганнан соң, Әтнә урта мәктәбенә физика-математика укытучысы булып эшкә күчә. 1941 елның июлендә армиягә алына, авыру сәбәпле, август аенда армиядән кайта. 1941 елның сентябреннән башлап, Олы Мәңгәр урта мәктәбендә физика-математика укыта башлый.
1942 елның 3 мартында икенче тапкыр армиягә алына һәм 1945 елның 31 декабренә кадәр НКВДның махсус отрядында штабта (зав. делопроизводством) хезмәт итә. Бу отряд немец шпионнарына каршы көрәшү өчен разведчиклар хәзерли. Дошман планнарын ачып, Ста​линград, Курск дугасы, Киев, Кырым операцияләрен уңышлы башкару өчен зур өлеш керткән. Немец киеменә киенгән совет разведчикларыннан алынган мәгълүматлар Генштабка, Ста​линга тапшырылган. Сугышны Хәйри Нәҗмиев өлкән сержант дәрәҗәсендә тәмамлый. Ә 1953 елда аңа лейтенант дәрәҗәсе би​релә.
Сугыштан соң, 1946 елда Казан дәүләт педагогия институтының өченче курсыннан укырга кереп, 1947 елда институтны «5» билгеләренә генә тәмамлый. 1947-1950 елларда аспирантурада укый һәм алгебра, геометрия кафедрасында эшкә калдырыла. 1950-1952 елларда ассистент, 1952-1957 елларда өлкән укытучы булып эшли. 1952 елда «К теории вычисления двойных рядов» дигән темага диссертация яклый һәм физика-математика фәннәре кандидаты дигән гыйльми исем ала. 1957-1962 елларда КДПИның алгебра һәм геометрия кафедрасы доценты.
1962-1963 елларда КАИда югары математика кафедрасы доценты. 1963 елдан Кемеровода яши. Кемерово дәүләт пе​дагогия, тау институтларында математика кафедрасында до​цент, Кузнецк институтында өл​кән фәнни хезмәткәр.
   Замандашлары,
гаиләсе әйтүе буенча, Хәйри абый бик яхшы хәтерле, белемле кеше була. Шулай булмаса, ике ел​да пединститут тәмамлап, аспирантурадан соң ук кандидатлык диссертациясе яклый алмас иде. Студентларга лекцияне конспектсыз, хәтердән сөйләгән. Галим 1975 елда Кемеровада үлә, туган авылы Түбән Көек зиратында күмелә.
Тарих фәннәре кандидаты Тәэминә Әхмәт кызы Биктимерова 1940 елда Яңа Шимбер авылында туа. Башлангыч белемне туган авылында, җидееллык белемне Түбән Көектә, урта мәктәпне 1957 елда Күлле Киме авылында тәмамлый. Укуга, белемгә ом​тылыш зур булса да, тормыш авырлыклары Тәэминәне Ка​занга, төзелешкә алып килә. Төзелештә штукатурчы, буяучы эшләрен башкарып, чыныгу алгач, хыялын тормышка ашыру өчен институтка юнәлә. 1966 елда Казан дәүләт педагогия институтын тәмамлап, татар теле, әдәбияты һәм тарих укы​тучысы дигән белгечлек ала. Казан авиация институтында озак еллар китапханәче, ла​борант, өлкән укытучы булып эшли. 1982 елда Казан дәүләт университетында «1920 елларда Идел буенда хатын-кызлар хәрәкәте» дигән диссертациясен яклап, тарих фәннәре кандидаты исемен ала. 1997 елдан бирле Татарстан фәннәр Академиясе Тарих институтының Ми​лли мәгариф тарихы һәм тео​риясе үзәгенең өлкән фәнни хезмәткәре.
«Минем шәҗәрәм», «Татар хатын-кызлары - мәгърифәт юлында», «Ступени образования до Сорбонны» дигән 3 китап ав​торы. Моннан тыш, Тәэминә Әхмәт кызы радио һәм те​левидение аша да чыгыш ясарга, газета һәм журналларда эчтәлекле, кызыклы, фәнни яз​маларын бастырырга да вакыт таба. Бөтендөнья татар конгрессы башкарма комитетында референт, бүлек мөдире, «Ак калфак» исемле Бөтендөнья татар хатын-кызлары оешмасының рәис урынбасары, «Мәгариф» оешмасы әгъзасы. Болар бар да якташыбыз баш​карган эшләр. Туган җире - Әтнә ягы тарихы белән дә кы​зыксынып  тора.   Күптән  түгел Тарих    институты    галимнәре белән  берлектә   Тәэминә Биктимерованың да Әтнә районы тарихы, истәлекле   урыннарын карап, өйрәнеп йөрүе шуңа ачык мисал.  Ул - Татарстанның атказанган   мәдәният   хезмәткәре (2002).
Марсель Шәрифҗан улы Таһиров 1964 елда Әйшияз авы​лында туа. Башлангыч белемне туган авылында ала. 1975-1976 елларда Түбән Көек мәктәбенең дүртенче сыйныфында укый. Әйшияздан килеп укучыларны Күәм урта мәктәбенә күчерү сәбәпле, Марсель урта белемне Күәмдә ала. Казан авыл хуҗалыгы институтын тәмам​лап, агроном белгечлеге алып чыга. Марсель үзенең хезмәт биографиясен туган колхозы «Игенче»дә (Күәм) ашламалар белән мелиорация буенча аг​роном буларак башлап җибәрә. Көрәшче, спортчы, яшьләр белән эшләргә сәләтле яшь белгечне Арча районы ком​сомол оешмасының икенче сек​ретаре итеп сайлыйлар. Әтнә районы оешкач (1990), сәләтле егетне Әтнә районы комсомол оешмасын җитәкләргә чакыра​лар. Тукай совхоз-техникумында директор урынбасары булып эшли, Әтнә «Агропромхимия» җитәкчесе итеп күчерелә. Сә​ләтле җитәкчене яңа урынга - Әтнә районы авыл хуҗалыгы һәм   азык-төлек   идарәсе   җитәкчесе итеп билгелиләр.
Агрономның җитәкчелектәге уңышларын республикада да беләләр. 2000 елда Марсель Шәрифҗан улы «Татарстан кы​ры» фәнни-җитештерү берләшмә​се директоры урынбасары булып Казанга китә. Бераздан «Био-Виктория» фирмасын җитәкли. 38 яшеңдә, 2002 елда «Авыл ху​җалыгы культураларының уңы​шын күтәрүдә микро- һәм макроэлементларның әһәмияте» дигән темага диссертация яклап, авыл хуҗалыгы фәннәре кандидаты була. Бүген ул - Татарстан авыл хуҗалыгы һәм азык-төлек министрының игенчелек буенча урынбасары. Татарстан, Россиядә авыл хуҗалыгы продуктларын җитештерүдә лидерлыкны кул​дан ычкындырмый икән, бу уңышларда якташыбыз Марсель Шәрифҗан улы Таһировның да өлеше зур дип, әйтә алабыз.
Марсель - галим-агроном, җитәкче, фән кандидаты гына түгел әле, спортчы-көрәшче дә. Россиянең һәм Татарстанның атказанган спорт остасы, 3 тапкыр Россия, 9 тапкыр Татарстан чемпионы. Татарча көрәш буенча Татарстанда үткәрелгән Муса Җәлил исемендәге турнирда 20 тапкыр катнашып, дүртесендә - бер, дүртесендә - ике, өчесендә өченче урынны ала.
Яңа гына табадан төшкән фән кандидаты - Йолдыз Рәхимҗан кызы Хисмәтуллина. Йолдыз 1979 елда Түбән Көек авылында туа. Урта мәктәпне 1996 елда алтын медальгә тәмамлап, Казан дәүләт педагогика институтының биология бүлегенә укырга керә. Институтны кызыл дипломга тәмамлап, аспирантурада укый. 2005 елда «Симметрия, асимметрия и диссиммегрия в структуре и развитии живой материи» темасына диссертация яклап, философия фәннәре кандидаты дигән гыйльми дәрәҗә ала. Үзенең фәнни эшеңдә биология белән философияне бергә бәй​ли. Хәзер Йолдыз Рәхимҗан кызы - Казан дәүләт гуманитар педагогика институтының өл​кән укытучысы. Студентларга философия фәненнән лекцияләр укый.

